
Mál nr. 336/2024 

Nafn málskotsaðila (M) 

Nafn varnaraðila (V) 

Heiti vátryggingar: Sjúkdómatrygging. 

 

 

Gildissvið vátryggingar. 

Gögn.  

1. Málskot móttekið 6. september 2024 ásamt fylgiskjali. 

2. Bréf V dags. 10. september 2024 ásamt fylgiskjölum. 

3. Viðbótarathugasemdir M dags. 17. september 2024.  

 

Málsatvik. 

Fyrirliggjandi er tjónstilkynning M til V þar sem gerð er krafa um bætur úr sjúkdómatryggingu vegna 

kransæðasjúkdóms, en nánari upplýsingar um sjúkdómsgreiningu er ekki að finna í tilkynningunni. Í 

málskoti kemur fram að greiðslu úr sjúkdómatryggingu M hafi verið hafnað, þar sem V telji að 

sjúkdómsgreining hans falli ekki undir bótasvið vátryggingarinnar. M tekur fram að greining hans sé 

flókið mál og hjartalæknir hans telji að hann hafi verið nálægt því að fá STEMI og hafi mögulega haft 

það. Þá sé hann ekki búinn að ná fullum bata og endurhæfing standi enn yfir.  

Fyrir liggur að V hafnaði kröfu M með bréfi dags. 26. júní 2024, og í bréfi þess til nefndarinnar er 

vísað til þess að í skilmála vátryggingarinnar séu tæmandi talir þeir sjúkdómar sem eru bótaskyldir. M 

hafi byggt á því að sjúkdómur hans falli undir bótaflokk 2, nánar tiltekið bótaflokk 2.a þar sem kveðið 

sé á um að vátryggingin taki til hjartaáfalls/kransæðastíflu. Sé þá í skilmálanum að finna eftirfarandi 

nánari skilgreiningu og skilyrði þess að bótaskylda sé til staðar:  

Drep í hluta hjartavöðvans sem afleiðing ónógs blóðflæðis. Skilyrði er að þrjú neðangreind atriði séu 

öll til staðar: 

a. verkir í brjóstholi og/eða mæði, 

b. vísbendingar um þverdræga blóðþurrð (transmural ischemia) við óeðlilegt hjartalínurit (ECG), þ.e. 

veruleg hækkun á ST, Q-takkar eða nýmyndum greinrofs (bundle-branch block), 

c. hækkun sértækra hjartaensíma (CK-MB, Troponin). 

Vátryggingin undanskilur stöðuga og óstöðuga hjartaöng. 

Skilyrði er að sjúkdómsgreiningin sé staðfest af sérfræðingi í hjartasjúkdómum.  

V hafi óskað eftir læknisfræðilegum gögnum, bæði frá Landspítala og þeim hjartalækni sem hafi haft 

M til meðferðar. Í vottorði þess læknis sé lýst ástandi sem falli ekki að ofangreindum skilyrðum og 

samkvæmt því sé ekki um að ræða fullþykktardrep í hjartavöðva, heldur sé lýst NSTEMI greiningu og 

eðlilegri hjartastarfsemi. Af því megi ráða að skilyrði b-liðar sé ekki fullnægt, en öll framangreind 

skilyrði þurfi að vera uppfyllt svo bótaskylda sé til staðar.  

Í viðbótarathugasemdum M kemur fram að samkvæmt pappírum frá Landspítalanum hafi hann verið 

lagður inn með STEMI en ekki NSTEMI svo bótaskylda eigi þá að vera fyrir hendi.  

Álit. 

Samkvæmt því sem fram kemur í skilmála sjúkdómatryggingar M þurfa skilyrði stafliða a., b. og c. öll 

að vera uppfyllt svo bótaskylda sé til staðar. Hvílir sönnunarbyrði þess að svo sé á M. Í sjúkraskrá 

kemur fram að M hafi leitað á Landspítala hinn 12. desember 2023 vegna brjóstverkja og mæði og 

hafi þegar farið í hjartaþræðingu. Er því ljóst að skilyrði a.-liðar eru uppfyllt. Liggja þá fyrir nefndinni 

niðurstöður blóðrannsóknar þar sem greindust hækkuð gildi tróponíns og virðist því einnig liggja fyrir 

að skilyrði c.-liðar séu uppfyllt.  

Kemur þá fram í gögnum frá Landspítala að M hafi fengið STEMI, en það mun almennt vera 

skilgreint sem brátt hjartadrep með ST-hækkunum. Hins vegar liggur fyrir nefndinni vottorð 

hjartalæknis þar sem fram kemur að M hafi fengið greininguna NSTEMI, sem mun vera brátt 

kransæðaheilkenni, marktækur sjúkdómur hafi aðeins verið í einni æð, sem hafi verið opnuð og 

enginn skaði hafi orðið á hjartanu eftir áfallið. Virðist framangreindum gögnum því ekki að fullu bera 

saman um einkenni sjúkdómsgreiningar M.  

Nefndarmenn, sem ekki búa yfir sértækri læknisfræðilegri þekkingu, geta af framansögðu ekki fullyrt 

að skilyrðum b.-liðar þ.e. að til staðar hafi verið vísbendingar um þverdræga blóðþurrð við óeðlilegt 

hjartalínurit þ.e. veruleg hækkun á ST, Q-takkar eða nýmyndum greinrofs, sé fullnægt. Verður það 

ekki ráðið með vissu af fyrirliggjandi gögnum enda liggur ekki fyrir nefndinni vottorð er skýrlega 

staðfesti það. 

Verður M, eins og mál þetta liggur fyrir nefndinni, að bera hallann af þeim vafa sem leikur á um það 

hvort einkenni hans falli undir bótasvið vátryggingarinnar og er því óhjákvæmilegt að hafna kröfu 

hans.  

Niðurstaða. 

M á ekki rétt til bóta úr sjúkdómatryggingu sinni, hjá V. 

 

Reykjavík, 26. nóvember 2024. 

rafræn undirskrift 

 

Þóra Hallgrímsdóttir                       Hildigunnur Hafsteinsdóttir      Heiða Óskarsdóttir  


